
					या पानाचे मुद्रितशोधन झालेले आहे
डॉक्टरांनी/बाबा/महाराजांनी केलेली लैंगिक उपभोगाबद्दलची पूर्वग्रहदूषित वक्तव्ये/लिखाण यांच्यावर खूप प्रश्न यायचे.

 लोकांना याची उत्तरे मिळावीत म्हणून मग मी लैंगिक शिक्षण, लैंगिकता व एचआयव्ही/एड्सवरची हेल्पलाईन सुरू केली. (आर्थिक अडचणीमुळे ती आता आठवड्यातून फक्त एकच तास चालते.) हेल्पलाईनवर अनेक प्रकारचे प्रश्न येऊ लागले (व आजही येतात). हस्तमैथुनाने काही अपाय होतो का? चुंबनाने एचआयव्ही होतो का? मुखमैथुन, गुदमैथुन करणे चुकीचे आहे का? याच्या व्यतिरिक्त लैंगिकतेची अनेक वैविध्ये जी मी फक्त पाश्चात्त्य पुस्तकात वाचली होती ती इथल्या (भारतातल्या) लोकांनी वर्णन केलेली ऐकायला मिळाली.

  काही वर्षे हेल्पलाईन चालवली. अनेकजण लैंगिक प्रश्न घेऊन आले. त्यातल्या काही प्रश्नांवर संवाद साधता आला, तर काहींना मला विविध डॉक्टरांकडे रेफर' करावे लागले. लैंगिकतेच्या असंख्य कार्यशाळा घेतल्या. दोन समलैंगिकतेवरची व एक लैंगिक शिक्षणाच्या हेल्पलाईनवरची पुस्तके लिहिली. हे सगळं करताना हळूहळू माझा 'बर्न आऊट' व्हायला लागला. मी लैंगिक शिक्षणाच्या कार्यशाळा घेणे कमी करू लागलो. 'बीफ्रेंडींग' सत्र कमी करू लागलो. पूर्ण बर्न आऊट' व्हायच्या अगोदर लैंगिकतेवर एक पुस्तक लिहावे असा विचार बरेच दिवस मनात येत होता. २००८ साली मी या पुस्तकावर काम करू लागलो.

  पुस्तक लिहायचे ठरले तेव्हा प्रश्न पडला, की त्याचा तपशील काय असला याहिजे? इथे पहिली अडचण आली. कारण लैंगिकतेच्या पोटात सारे विश्व सामावलेले असल्यामुळे काय काय पुस्तकात घालायचे व काय काय दुसऱ्या एखादया पुस्तकासाठी बाजूला ठेवायचे हा प्रश्न पावलोपावली पडत होता. तपशील ठरवताना आपल्याला प्रत्येक सत्रासाठी कोठून व किती माहिती उपलब्ध होणार हा विचार सारखा मनात येत होता. आर्थिक प्रश्नाचा विचार करणेही क्रमप्राप्त होते. त्यामुळे पुण्या-मुंबईच्या बाहेर फिरून माहिती गोळा करणे शक्य नव्हते. ट्रस्टचे सगळे काम सांभाळून पुस्तकाचा उपद्व्याप हाती घेतल्यामुळे फार काळ बाहेरगावी जाणे शक्य नव्हते. याच्यामुळे बऱ्याच मर्यादा आल्या.

		 या पानातील शेवटचा बदल १४ एप्रिल २०२३ रोजी १८:३९ वाजता केला गेला.
	येथील मजकूर हा क्रियेटीव्ह कॉमन्स अट्रीब्युशन/शेअर-अलाईक लायसन्स या अंतर्गत उपलब्ध आहेत;अतिरिक्त अटी लागू असू शकतात.

अधिक माहितीसाठी हे बघा वापरण्याच्या अटी.

